“Быццам страла, быстрая ластаўка”
Нэлі Тулупава
(01.II.1938 – 2001) 

Нарадзілася ў вёсцы Капань, любоў і захапленне якой пранесла праз усё жыццё, нават жартаўліва называла сябе “Анэля з Капані”. Вучылася ў розных школах, у 1955 годзе скончыла Гомельскае медыцынскае вучылішча, а ў 1969 – завочна факультэт журналістыкі БДУ. Працавала пэўны час у медыцынскіх установах Віцебшчыны і Магілёўшчыны, была дырэктарам Віцебскага абласнога тэлебачання, рэдактарам газеты “Советский студент” (Горацкая сельгасакадэмія), загадчыкам рэпертуарнага аддзела Белдзяржфілармоніі, старшым рэдактарам выдавецтва “Мастацкая літаратура”, у рэдакцыях перыядычных выданняў (“Вожык” і інш.). Па сутнасці, толькі дзяцінства правяла на маленькай Радзіме, аднак да апошніх дзён была верная і адданая роднай рэчыцкай зямлі. Можа таму, што менавіта тут атрымала першыя ўрокі жыцця, якія засталіся з ёю назаўсёды. 

Выключны ўплыў на станаўленне Нэлі Іванаўны як паэтэсы і беларускі аказаў яе бацька, Янка Тулупаў (пра яго гаворка пойдзе ніжэй у гэтай кнізе) – настаўнік роднай мовы, актыўны селькор раённай газеты “Дняпровец” і абласной “Гомельскай праўды”, асветнік, паэт, фалькларыст, які часта друкаваўся ў мясцовай і рэспубліканскай перыёдыцы, калектыўных зборніках, анталогіях вуснай народнай паэзіі. Як згадвала сама Нэлі Іванаўна, яе родная хата вельмі часта ператваралася ў бібліятэку ці паэтычны клуб, бо ў ёй збіраліся не толькі мясцовыя аматары роднага слова, але і прафесійныя літаратары з Гомеля і сталіцы. Дзеці не толькі маглі ўбачыць на ўласныя вочы паэтаў, вершы якіх вывучалі ў школе, але і пагаманіць з імі, прачытаць свае першыя ўласныя спробы. У звычайнай вясковай хаце гучэла сапраўднае мастацкае слова, спяваліся родныя песні, згадваліся праблемы, што стаялі перад тагачасным грамадствам. Усё гэта не магло не паўплываць на станаўленне і творчую эвалюцыю будучай паэтэсы і грамадзянкі Беларусі. Настаўнік Іван Тулупаў быў сапраўдным педагогам не толькі для вясковых дзетак, але і, у першую чаргу, для роднай дачкі. Ён, захоплены прыгажосцю сусветнай класічнай паэзіі, імкнуўся перадаць гэтую любоў усім і, зразумела, сваім дзецям. Але перш за ўсё ён прывучыў любіць родны край, мясцовы люд і ягоныя песні і казкі, паэтычнасць і вобразнасць якіх роўнавялікія сусветным скарбам душы чалавечай.

Былы партызан, якога катавалі ў гестапа; нястомны праўдашукальнік, што зведаў непрыемнасці за тое, што адстойваў уласны погляд на жыццё і сваё разуменне мастацтва, асабістым прыкладам паказваў, як неабходна застацца верным вялікім запаветам і ідэалам і ўмець пастаяць за іх. Светлую любоў да бацькі, асвечаную гонарам за ягоную асобу, Нэлі Іванаўна пранясла праз усё жыццё:
Казалі старыя:

– Дачка ўся ў тату.

Будзе шчаслівай,

Будзе багатай.

Багатая я.

Лясамі і пожнямі.

У нас на іх права

Ў кожнага, кожнага,

Шчаслівая я.

Шчэ якая шчаслівая!

Шчакой прытулюся 

Да цёплай раллі,

Бачу, зямлі ўздымаюцца грудзі,

Зямля мая, вольная, дыхае, бачу…

Роднае поле далоні мне лудзіць, –

З ім еднасць і крэўнасць

Ніколі не страчу.

Пра бацьку яна згадае ў вершах “Татава хата”, “З той пары”, “Радзіма”, дзе вобраз самага блізкага чалавека раствараецца ў светлым вобразе Айчыны.

Пісаць Нэлі пачала, як і ўсе паэты, даволі рана, яшчэ ў школьныя гады..Як згадвала сама, гэта былі казкі і нават спроба рамана (тыя наіўна-дзіцячыя рукапісы недзе зніклі). А першым друкаваным творам стала, як гэта ні дзіўна на першы погляд, байка “Певень кудлаты”. Затым выйшлі арыгінальныя зборнікі “Станцыя надзей”, “Дабрадзея”, “Босая цішыня”, “Сонца ў хату”, “Скажыце ўсім”, кніга выбраных твораў “Мой сад”; яна аўтарка цікавых паэм “Марэна”, “Дабрадзея” “Гарывада”, “Быццам страла, быстрая ластаўка”. Для дзетак выдала кнігі паэзіі і прозы “Дожджык Мікіта”, “Бізоны-рабінзоны”, “Пра што думае кіт”. На яе вершы напісаны шэраг меладычных песняў. 

Спадчына Нэлі Тулупавай – прыкметная з’ява ў нацыянальным прыгожым пісьменстве, у беларускай жаночай лірыцы. Яе паэзія, шчырая, душэўная, мяккая, лірычная, меладычная, яшчэ раз сцвердзіла аб вялікай душы беларускай жанчыны, што так абвострана і паэтычна ўспрымае гэты свет. Нэлі Тулупава ў першую чаргу працягвала ў новых умовах класічныя нацыянальныя традыцыі (невыпадкова яна прысвячае творы Цётцы і Еўдакіі Лось), у тым ліку і фальклорныя, бо народная паэзія, як і дзеці, нараджаецца жанчынай. Шэраг вершаў, як сведчаць эпіграфы да іх ці спасылкі аўтаркі, вырастаюць з народных прыказак (“Пакуль белага каня шукала – чорнага каня спаткала”; “Згублюся іголкай ў стозе сена”; “Вада пад камень не цячэ”), жартаў (“Што такое каханне? – Вутка з чырвонай дзюбкай”), казак (“Гарывада”), уяўленняў, прыкмет, павер’яў. Зразумела, тут нельга гаварыць аб літаральнай запазычанасці, хутчэй – аб творчым засваенні некаторых важнейшых элементаў паэтыкі суровай прастаты народнай песні, балады, што значна ўзбагачае аўтарскі погляд на свет і ягонае адлюстраванне ў мастацтве. Усё гэта дазваляе яе лірычнай гераіні ўяўляць сябе бярозкай, якая, калі яе адцураюцца людзі, прыйдзе на суд бяроз, на лясной паляне распляце свае косы дзявочыя і стане сястрыцай белым бярозам. І верыцца ў падобную метамарфозу, як верылася, што ў мінулым у сусветнай паэзіі дзяўчаты ператвараліся ў лаўравае дрэва, у маліны, у вярбу. Тым болей у нашым чароўным краі, дзе спрэс “салаўіныя ночы”, а ў небе “спеюць васількі”, у тым ліку і белыя, ляцяць коні белагрывыя, хмялее зямля ад вясны, капытамі б’е вечнасць, і які такі прыгожы ва ўсе поры году і часы сутак. Гэтая прыгажосць і зачароўвае ўсіх назаўсёды:

Ты мяне паланіла – заманіла

Ў пякучыя росы...

Нашаптала мне зорны россып, 

Напаіла з азёрных гарлачыкаў,

Залюляла хваляй гарачаю,

Прыгарнула словам матчыным.


Я навекі зараз твая,


Як вярба, што над рэчкаю ціхай...


Буду век з табой векаваць,


Беларусь мая, заманіха!

Свой талент яна параўноўвае з плачам Маўкі (лясной русалкі са славутай “Лісовой пісні” Л. Украінкі), бо доўгі час спала без сноў у старэнькай рыпучай вярбе і якую зрэзалі разам з галінкай, а таму яна плача з гэтага часу жалейкай. У цэлым Нэлі Тулупава здолела яскрава і маляўніча паказаць вялікую таленавітую душу маладзенькай дзяўчыны і жанчыны, што ўваходзіць у гэты такі няпросты, жорсткі, але разам з тым прывабны і такі прыгожа-загадкавы свет. Іскрынкамі радасці быцця рассыпаецца верш “Лета”:

Паплыве зноў насустрач яснавокая раніца.

Я сустрэнуся з ёю ў росных лугах.

Зноў з-пад рук маіх выпырхне няўрымслівы вецер

І рассыпле пялёсткі зары на стагах.

Зноў у травы ўпаду, перавітая кветкамі,

Зноў збягу ад сябе і згублюся ў лясах.

Перад тым, як вярнуцца мне з лета дадому,

Ціхі роздум дуброў папрашу я ў пасаг.

Яна выдатны майстра жывапісу словам, пад яе пяром знаёмая, такая, здавалася б, някідкая прырода Усходняга Палесся набывае выключныя фарбы. Яе гераіня ідзе басанож разораю – каб даспявалі зоры, а самой зямлі так усцешна дакранацца да яе ног:

…Зямля мая,

Ты – зоркаю была,

Дык вось чаму ў сабе

Святло мы носім.

І ў гэты свет, створаны талентам і фантазіяй Паэтэсы, трэба, як і яна, уваходзіць ціхенька і асцярожна, нібы ў боскі сад. (Невыпадкова адзін са сваіх зборнікаў яна так і назвала – “Босая цішыня”.) Толькі тады табе раскрыецца гэты сусвет, дзе ўсё настолькі лёгкае і ўзнёсла-бязважкае, што можна кардынальна змяніццца ад самага слабенькага павеву ветрыку:

Крыло абудзіла ластаўку,

Ластаўка абудзіла вясну,

Вясна абудзіла пяшчоту маю,

Пяшчота абудзіла майго каханага.

Ранак.

 Нібы ў той казцы пра зачараваны горад, усё застыгла на Беларусі ў сваёй першароднай прыгажосці, нават відаць след ад птушкі на небе, чуваць, як расце трава Не толькі геніяльны Міцкевіч у далёкім Крыме чуў, як паўзе вуж па літоўскім лузе. Застыглую музыку сусвету чуе наша зямлячка:

Вісіць туга, як кропелька расы,

І на паўтона паніжае гукі.

На клавішы самотнае красы

Паклала восень трапяткія рукі.

Калі сапраўдная паэзія, як лічаць тэарэтыкі эстэтыкі ад Арыстоцеля, – гэта ўменне мысліць метафарамі і ўвогуле тропамі, то Н.Тулупава – сапраўдны паэт. Яе паэтыка ўвогуле адметная, яна заўсёды знаходзіць уласнае ўвасабленне і воднай стыхіі (рэкі – вены зямлі), і жыта, і ночы, і дрэву, і роднаму дому. “Месяц, нібы антонаўка” – зоры пераменваюцца з яблыкамі (згадваецца плод спакусы); шлюбны ложак засланы тугою, мілы не адышоў, а звеславаў калісьці да другога берага. А вось якой паўстае восень:

Зноў апала расою туга на палях,

Жураўліным пульсуе клінам.

Удавою гаротнаю дрэмле зямля,

Ў адзіноце восеньскай стыне.

Сняцца ёй, як ніколі, гарачыя сны

І смяшлівае, звонкае рэха .

Вецер – жоўтага верасня блудны сын – 

Зноў вярхом на дажджы прыехаў.

Нельга не згадаць паэтычны вобраз лесу, звыклыя вобразы якога выклікаюць зусім не традыцыйныя асацыяцыі:

Яшчэ –

Праразаюцца зубы малочныя ў лета –

Дажджавікі.

Яшчэ –

Паўтараюць узоры сусветаў

На сцежках лясных

Светлякі.

Яшчэ –

Павукамі не сплецена ціхая скруха,

Што ўсё занявольвае.

Лісічкі –

Маленькімі вушкамі лёгкія лесу праслухалі

І – задаволены.

Яшчэ –

Мы, як дзеці, сініцы і ягадзе рады

І слухаць не хочам пра цэзій і радый.

Яшчэ –

Найчысцей ад слязы немаўляці крыніцы.

Яшчэ і навек.

Нельга нам у саміх у сабе памыліцца!

або птушку Рух (птушка душы паводле арабскага фальклору), ружовага шпака ці “Ранак пакінутага гнязда”:

Птушка паляцела –

Холадна гнязду.

Лесам безгалосым

Моўчкі я іду.

Выраю не выдам.

Вырак перасню.

Выдых, быццам дзіда,

Раніць цішыню.

…Не стрымаць марозаў,

Не вярнуць мне птушкі.

Галаруч бярозы

Завіруху гушкаюць. 

Ва ўласнай лірыцы Нэлі Тулупава перш за ўсё жанчына з яе непасрэдна-жаночым успрыняццем свету і спрадвечным жаданнем любіць і быць каханай. Яе лірычная гераіня не ўспрымае сябе Данаяй, якой дадзена на чаканне абранніка бясконцая вечнасць. У ейным арсенале – толькі ж імгненне, бо крыніца адструменіць, вочы выцвітуць і былую прыгажуню не пазнаюць. Тым болей, што пад сціплай знешнасцю хаваюцца не звыклыя і традыцыйныя, як у беларускай літаратуры, лагоднасць, сарамяжлівасць, а бунт і сіла Везувія, што можа імгненна спапяліць Пампеі. Яна хоча самастойна, без усялякай падказкі, літаратурнай ці жыццёвай, спазнаць, што ж такое – КАХАННЕ? Дзеля гэтага гатова перакінуцца галубіцай, каб біцца ў вакно каханага; перабегчы ля ягоных ног дарогай; упасці каля вербаў рэчанькай, каб знайсці да яго рэчышча. Яна засыпле адчаем сцежкі, каб ён не пайшоў да другой, каб яму не хадзілася, не спалася, не спявалася, не кахалася з іншай, няхай самай прыгожай. Перад намі паўстае не звыклы вобраз беларусачкі, што маўкліва і з пакорай чакае ўласнай долі, а ведзьма, варожка, знахарка, якая ведае і выкарыстоўвае таямніцу замоўнага слова. Сама сябе цяпер ужо лічыць Агнявіцай, з сіламі якой каханаму не здужаць:

Ты гары, гары 

На крутой гары,

На лясной гары,

Ды над кручаю.

Ты шугай, агонь,

За лясы-бары,

Хай душа твая,

Як мая гарыць – 

Так любоў мяне

Перамучыла.

Праз агонь скачу,

Да цябе лячу,

Прыварот шапчу,

Сэрцу горача!

Не бываць журбе!

Быць маім 

           табе! 

Не святая, але і не грэшная, зямная, што значна ўзмацняе знахарскі пачатак, бо ў рэальным свеце салаўі рассыпаюць прысуху, а каханне, крылатае, нібыта песня, нібыта свята, можа прайсці скразной ранаю праз юнае сэрца:

Мо і добра, што выплыў ты

З акіяна майго кахання...

Расплываюцца тры кіты.

Застаецца – тваё дыханне.

Як салодка, бяздумна спіш,

Белы ветразь – узлёт фіранак.

Сумнай кнігаўкай просіць “піць”

Мой нязбыўны, салёны ранак.

Вось чаму, не баючыся, што можна прайсці міма сонца, міма каханага, яна кліча любоў:

Прычарую цябе,

Я твая чараўніца.

Прысушу да сябе,

Будзеш ціха журыцца.

Будзеш помніць, як я

На цябе паглядзела,

Я прыйду да цябе

Да відна ў панядзелак!

У бары на гары

Кветкі-чары збірала.

На зыходзе да зары

Я цябе чаравала.

То не дождж,

То не гром – 

Завітала надзея.

Панядзелак ты мой,

Стань маёю Нядзеляй. 

Песняй над табою закружу,

Перавяслам рук прываражу.

Прыгарну пяшчотай,

Абаўю люботай,

Нам з табой сустрэцца па вясне.

Бадай што самае магутнае пачуццё, што апладняе ліру Нэлі Тулупавай, і ёсць любоў – вялікі, магутны пачатак, што аб’яўдноўвае і каханне, і замілаванне ўсім на свеце:

Вы ахвяруеце дзеля другіх

Сабою.

Люблю да скону вас,

Люблю да болю.

Люблю і веру, што ўзаемнасць будзе.

Скажыце ўсім,

Што я люблю вас,

Людзі.

Гэты верш, напісаны ў далёкім 1958 годзе, стаўся, па сутнасці, маніфестам, творчым credo паэтэсы. З асаблівай сілай любоў да роднай зямлі і яе цудоўных людзей раскрылася ў ліра-эпасе Нэлі Тулупавай. Так, ужо ў першай паэме “Дабрадзея”, прысвечанай бабулі, Вулляне Пугачовай, паказаны не толькі маляўнічыя замалёўкі Дняпра, лугоў і паплавоў, буслоў над рэчкай, што вучаць лятаць буслянятак, але і зроблены экскурс у далёкую даўніну, у сферу міфалагічных уяўленняў, што яшчэ на той час жылі ў свядомасці капанскіх бабуль. Яны вераць, што “і ў чалавека душа, і ў звера, і ў кожнай расліны”, а кастра – душа лёну; вераць у Чура-дамавіка, вясёлага, калматага, хітрага:

Калі засынае Буслянік

І прачынаецца Чур – 

Доўга не спіць Вулляна,

Я чую ўсё, ды маўчу.

Гаворыць Даніліха з дамавіком:

– Зноў ты рыпіш масніцамі?

Крэкчаш. І тупаеш нібыта конь.

А ўнучцы мо шчасце сніцца?

– Лезь у пячурку цёплую, Чур,

Будзем смылець паціху...

Яны, носьбіты спрадвечнай народнай мудрасці, замыкаюць граблямі хату, сыплюць перац пад пяты, шукаюць дзівасіл, корань гарлачыка, лісце трыпутніку, каб адпусціць людзям нялюдскі боль, і моляцца выразна па-свойму:

– Дзякуй богу, што сонца ўстала,

Што рака ў берагах і лугі ў стагах.

Згіньце, ўсе людскія хваробы,

І пакуты, і войны.

Няхай дзеткі будуць здаровымі,

Няхай хлеба будзе даволі...

.........................................……….

Сонца ў хаце ўсё болей, болей.

 Паэтэса, што яшчэ захавала крэўную сувязь з жывой традыцыяй, звяртаецца з маналогам-заклікам да продкаў:

...Кліч прапрадзедаў,

Кліч прапрадзедаў.

Тры зямныя вякі

Да мяне ён ідзе.

І сягоння прабіўся ў мой сонечны дзень.

– Чым цябе супакоіць, прапрадзед далёкі?

Ты – глыбока. А мы – высока.

Словы рэпаюцца ад нематы.

Я – тваё прадаўжэнне. Маё рэчышча – ты.

Прарастае сэрца вякамі...

Над вадою галосяць кані:

– П-і-ц-ь!

Ну, а мне б да цябе, мой Бераг, даплыць,

Да тваёй дабраты надзейнай...

Да людзей 

прыйсці 

Дабрадзеяй!

Эпіграфам да паэмы “Марэна” сталі словы вялікага Сакрата: Мілы Пан і другія тутэйшыя багі, дайце мне стаць унутрана прыгожым”. Нэлі Тулупава лічыць, што ў беларускіх лясах і лугах ёсць свая багіня, вось чаму так цікава жыць на гэтай зямлі:

Шукала Марэну – 

колер 

зары.

Імпульс 

жыцця, 

гарэння...

Як кроплі 

крыві 

на снезе 

снегіры,

Адзначаныя 

марэнай.

Знайшла марэну – 

знішчэння 

бег.

Ірву, 

зарываю 

ашыйнік.

Бягу ад цябе. 

Бягу

да сябе.

Шукаю 

сваю 

ВЯРШЫНЮ!

Са згадак пра незабыўныя хвіліны дзяцінства:

…Дзяцінства майго Капань,

Па прызбы ў пяскі ўкапаная.

Гонкія хвоі ў барах,

Быццам дзятлы меднажарыя,

Дзяўблі зялёныя хмары.

Гарбяк зямлі

На капаньскай сходні –

Спачынак маёй бабулі.

Зялёныя космы травы

Расчэсваю пальцамі.

“Гэтак меней балюча”, --

Даніліха баяла,

Заплятаючы косы мае.

Зорны вечар.

Асінка лапоча.

Жалкуе па леце.

А ў мяне туга па бабулі,

Па ўсмешцы яе, казаніцах… 
вырастае паэма-бая “Гарывада”. Як сказана ў анатацыі, “На Палессі ёсць легенда пра Гарываду. Яе рукі струменіць жыватворны агонь. І сама Гарывада, быццам агеньчык, успыхнула і згарэла дзеля таго, каб жыла зямля. Гарывада – сімвал высокага гарэння чалавечай душы”. У гэтай паэме дзеянне адбываецца на Зямлі і ў Прадонні, сярод герояў – зямныя і тагасветныя істоты: Жорта, валадарка Прадоння, яе дочкі Агнявіца і Гарывада, Багнянкі, Набрыдзь, Твань і інш., што робіць дзеянне займальным, фантастычным, казачным. 

Жанчына заўсёды ў цэнтры ўвагі паэтэсы. Так, гераіня яе ранніх вершаў – звычайная рэчыцкая дзяўчына, што захоплена прыгажосцю роднага краю, якая любіць сваю Капань як станцыю надзей і адначасова пункт адліку вялікага сусвету. Але, як і тады,  яна лічыць, што зямля беларуская і яе люд трымаецца на жаночых руках. Так, подзвігу асветніцы і паэтэсы Цётцы прысвечана паэма “Быццам страла, быстрая ластаўка”, дзе з дапамогай дакумента і фантазіі, што снуе чаўнаком між небам і зямлёй, тчэ крылы летуценням і снам, узноўлены вехі жыцця вялікай Алаізы. Схіляе яна галаву і перад ахвярнай дзейнасцю заслужанай  артысткі Ганны Рыжковай, якая несла беларускае слова людзям, шануючы і песцячы яго, як дзіцянятка:

Не дае Вам спакою

Роднае слова.

Вы да сэрца яго прытуляеце,

Каб ніхто не пакрыўдзіў,

Не зганіў,

З ім пад сонцам крыляеце,

Недасяжная Ганна.

Мову кветак і траў

Яму давяраеце,

Узносіце словам нас,

Словам караеце.

Як гэта ні падасца дзіўным, тонкі лірык Нэлі Тулупава валодае і спецыфічным дарам гумарыста. Так, выразна ў традыцыях народнай смехавой культуры яна падцвельваецца з няўдалага каханка (“Летняя ноч”, “Што за людзі?”, “Жаба”), сучасных Еў, п’яніц і інш. Не выпадкова некаторыя вершы нават загалоўкамі пераклікаюцца з народнымі першаўзорамі (“Хоцькі – няхоцькі”, “Восем дзевак, адзін я”, “Кось-кось”, “У маёй каханкі”, “Сыраежачкі”, “Як павезлі мяне сватаць”). Згадаем песенны верш “Ягадка”:

Ці ж куме да парасят,

Калі свінню смаляць?
Ці ж хлапчыне да дзяўчат,

Калі ўдоўку хваляць?

Удоўка – залоўка,

Устае да пеўняў,

Падоіць кароўку,

Набярэ апенек,

Каля печы скача,

А ў пасцельцы плача:

– Ой, матулька-мамка,

Мерзну пад пярынай…

Дзевер не ўтрывае

І пойдзе ў маліну,

Стрэне там мядзведзя,

Той прыплюсне вока:

– Як жа ты не згледзеў,

Ягадка ж пад бокам.  

Аднак нельга ўяўляць паэзію Нэлі Тулупавай толькі як песню. Яна добра разумее, што асабістае шчасце немажліва без агульнага шчасця ўсіх людзей. Яна надзвычай тонка ўспрымае і дзіцячы крык, і мацярынскі ўсхліп, і таму няма спакою для душы. Выразна мяняецца яе голас, калі яна згадвае падзеі мінулай вайны, апісвае магілы загінуўшых салдат, трагедыю дзяцей Саласпілса, выключна па-свойму ўспрымае Чарнобыльскую катастрофу. Так, у прадмове да аднаго са сваіх праграмных вершаў “Скажыце ўсім” яна згадвае, што “вясной 1986 года ў маю вёску маленства, што пад Рэчыцай, не вярнуліся ластаўкі”. І цяпер яна ў чаканні гэтай няўрымслівай птушачкі, што так часта натхняла яе на лірычныя фантазіі. Але не мінорныя ноткі вызначалі сутнасць спадчыны Нэлі Тулупавай. Яна не аднойчы звернецца да ўвасаблення трагедый, што выпалі на долю людзям і ластаўкам Капані і рэчыцкай зямлі. Але следам за Ул.Караткевічам сцвердзіць, што тут Бог жыве, а таму ўсё будзе так, як трэба. А вызначальным стрыжнем лірыкі застанецца любоў. Невыпадкова кніга яе выбранага называлася “Мой сад”. У старажытныя часы сад атаясамліваўся з раем, Эдэмам. Сапраўдным раем для нашай зямлячкі, садам жыцця, садам душы сталіся родная Капань, рэчыцкі край, якія яна любіла ўсё жыццё і апявала.  Сама паэтэса пакінула гэты турботны свет у 2001 годзе, а слова яе, песня, жывуць на роднай зямлі. 

